Nafarroako Parlamentuko Mahaiak, 2014ko apirilaren 7an egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Maite Esporrín Las Heras andreak aurkezturiko mozioa, zeinaren bidez Nafarroako Gobernua premiatzen baita finantza ditzan 51. jarduketaren barruan –160 erepidearen Tuterako sarbideak– dagoen biribilgunea egiteko behar diren obrak.

2. Nafarroako Parlamentuko Aldizkari Ofizialean argitara dadin agintzea.

3. Mozioa Sustapen Batzordean izapidetzea eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

MOZIOAREN TESTUA

Socialistas de Navarra parlamentu-taldeari atxikitako foru parlamentari Maite Esporrín Las Herasek, Legebiltzarreko Erregelamenduan ezarritakoaren babesean, ondoko mozioa aurkeztu du, Sustapen Batzordean eztabaidatzeko.

Toki-sarea hobetzera bideratutako Nafarroako Errepideen III. Plan Zuzendarian onetsitako jarduketa ugarien artean dago 51. jarduketa, NA-160 errepidea (Tuterarako sarbideak). Jarduketa hori Cintruénigo-Corella errepidearen Tuterako sarbideak hobetzean datza. Guztira kilometro bat hartzen du jarduketak, bi milioi euroan dago baloratuta, eta 2018an egitea aurreikusten da.

Gaur egun bada urgentzia handiagoz hobetu beharreko beste puntu bat: eremu horretako biribilgunea, Tuterako Udalak 2014an eginen duena eta 200.000 euro inguruko kostua duena. Arestian aipatutako obra horietan sartuta dagoen jarduketa bat denez gero, gure parlamentu-taldeak honako erabaki proposamen hau aurkezten du:

Nafarroako Parlamentuak Nafarroako Gobernua premiatzen du finantza ditzan Nafarroako Errepideen III. Plan Zuzendarian (2010-2015) aurreikusitako 51. jarduketako biribilgunea egiteko beharrezkoak diren obrak –NA-160 errepideko Tuterarako sarbideak–, plan horretan sartutako eta aurreikusitako jarduketa bat izateagatik. 

Gastu horri ekiteko beste aurrekontu-kontusailik ez balego, Nafarroako Gobernuaren 2014rako luzatutako aurrekontuetan dagoen “Luzapen-funtsa” izenekoarekin egin dadila iradokitzen dugu.

